“Иң уңган татар гаиләсе” бәйгесе.

    Зал бәйрәмчә бизәлгән. “Ата-ананы тыңлаган – адәм булган, тыңламаган - әрәм булган”, “Алты көн ач булсаң да, ата гадәтен онытма”, “Атаңны башыңда тот, анаңны учыңда тот!” дигән мәкальләр язылган плакатлар эленгән. Бәйрәмдә гаиләләр берәр балалары белән катнашалар.

   Алып баручы залга гаиләләрне чакыра. Музыка астында гаиләләр залга керәләр һәм билгеләнгән урыннарга утыралар.

Алып баручы. Хәерле көн кадерле әтиләр, әниләр, балалар! 2008 ел – Гаилә елы дип игълан ителде. Сезне шушы бәйрәм белән чын күңелдән котлыйбыз. Сезгә гаилә тормышыгызда тынычлык, сәламәтлек, зур уңышлар телибез. Шушы уңайдан сезне бүгенге бәйрәмгә чакырдык. Бәйрәмебез “Әти, әни һәм мин” дип атала. Ә хәзер мин сезне бүгенге ярыш- бәйрәмебездә катнашучы гаиләләр белән таныштырып китәм. (Таныштыру.)

Алып баручы. Бүгенге бәйрәмдә миңа ярдәм итү өчен жюри сайларга кирәк.Сезнең тарафтан нинди тәкъдимнәр булыр? (Жюри сайлау.)

Алып баручы. Безнең бәйрәмебез җыр-бию белән аралашып барыр. Ә хәзер сезнең өчен җыр яңгырый.(Һәр гаиләгә берәр концерт номеры әзерләп килергә кушыла. Концерт номерлары ярышлар белән аралаштырылып алып барыла.)

Алып баручы. Әкиятләр буыннарның рухи якынлыгы символына әверелеп китә. Өлкәннәр кечерәкләргә аңлаешлы формаларда үзләренең еллар буе туплаган, гасырлар дәвамында бөртекләп җыелган әхлакый һәм рухи кыйммәтләрен тапшыралар. Әкият сөйләнгән гаиләләрдә кешеләр үзара дус, бер-берсенә терәк – таяныч булып, иңгә - иң яшиләр. Әкиятләр, гадәттә, йокы алдыннан сөйләнә. Әйдәгез, әниләр, үзегезнең балаларыгызны йоклатканда сөйләгән әкиятләрне искә төшерик. Ул әкиятләрне сез безгә дә сөйләп күрсәтегез әле. (Әниләр үзләре белгән әкиятләрне кызыклы һәм мавыктыргыч итеп сөйләп күрсәтәләр.)

Алып баручы. Ә хәзер балаларны ярыштырып алыйк. Алар безгә үзләренең гаиләләрен рәсемгә төшереп күрсәтергә тиешләр. (Балалар кәгазь битләренә үзләренең гаиләләрен рәсемгә төшерәләр. Рәсемнәр балаларның яшь үзенчәлекләрен исәпкә алып бәяләнә.)

Алып баручы. Кунакчыллык, ачык йөзле булу – татар халкының иң күркәм сыйфатларыннан берсе. Кунак өй бусагасыннан атлап керүгә, күптән килгән гадәт буенча, хуҗалар, бөтен эшләрен ташлап, аңа хөрмәт күрсәтә башлыйлар. Кадерле әтиләр! Бүген сезнең хатыныгыз өйдә юк, ди. Көтмәгәндә, сезгә кунак килеп төште. Шул кунакны сезгә төче коймак пешереп сыйларга кирәк. Өстәлдә бу ризыкны пешерә торган продуктлар бар. Сез аларның кирәген генә сайлап алып, төче коймакның ничек әзерләнүен безгә сөйләп бирегез. (Өстәлдә тәлинкәләргә “чүпрә, бал, шикәр, сөт, йомырка, тоз, чәй содасы, он, борыч, май, алма” дип язылган кәгазьләр салынган. Әтиләр шул кәгазьләрнең үзләренә кирәген сайлап алалар һәм ничек әзерләнүен сөйләп бирәләр.)

Алып баручы. Безнең халык элек – электән тегү – чигү, туку һөнәренә оста булган. Кышкы озын кичләрдә яшь киленнәр, яшь кызлар кулъяулыклар, сөлгеләр чиккәннәр. Кадерле әниләребезгә без хәзер кәгазь сөлгеләр өләшеп чыгабыз, алар аны ничек итеп бизәрләр икән. Әниләребезнең чигүгә осталыкларын тикшереп карыйк әле. (Һәр анага кәгазьдән ясалган сөлге бирелә. Ул аңа карандашлар белән бизәк төшерергә тиеш.)

Алып баручы. Әниләр сөлге бизәгән вакытта, без балаларыбызның тапкырлыкларын сынап карыйк әле. Мин сезгә табышмаклар әйтәм. (Табышмаклар балаларның яшь үзенчәлекләренә карап бирелә.

                                1. Зәңгәр диңгездә аккошлар йөзә.

                                                            (Күк һәм болытлар)

                                2.Кечкенә генә эт,-

                                   Өрми дә, җибәрми дә.

                                                            (Йозак)

                                3.Сырлы, сырлы, сырлы ул,

                                   Безнең белән җырлый ул.

                                                           (Гармун)

                                4.Читтән карасам – аклы,

                                   Татып карасам – татлы.

                                                            (Шикәр)

                                 5.Дөньяда иң кирәк,

                                    Иң кирәктән ни кирәк.

                                                            (Саулык)

                                 6.Кораб йөзә килә, 

                                    Күлне көйдерә килә.

                                                             (Үтүк)

                                 7.Ишекле – түрле яшь килен йөри.

                                                              (Себерке)

                                 8.Ач булса- ята,

                                    Тук булса – торып утыра.

                                                              (Капчык)

                                 9.Бер көзгегә дөнья сыйган.

                                                              (Телевизор)

                                 10.Фатыйма белән Хәдичә

                                      Бер – берсенә караша,

                                      Киләлмиләр янәшә.

                                                               (Идән белән түшәм)  һ.б.)

Алып баручы.Буыннан буынга камилләшә барган татар осталары чиккән калфаклар, кәләпүшләр, камчат бүрекләр, гаҗәеп нәфис эшләнгән чулпы – муенсалар, алка – йөзекләр, сәдәп – каптырмалар, савыт – саба дөнья базарларында күз явын алып торган, иң затлы товарлардан саналган. Шушы зиннәтләр, күп еллар аша буыннан буынга күчеп, безнең көннәргә кадәр килеп җиткәннәр. Безнең гаиләләр дә үзләре белән шундый истәлекләр алып килгәннәр. Алар безгә, бу истәлекләрне күрсәтеп, кемнән мирас булып калуы турында сөйләсеннәр иде. (Гаиләләрнең чыгышлары тыңлана)

Алып баручы.Халкыбыз элек-электән аң-белемгә, мәгърифәткә омтылып яшәгән, укымышлы кешеләрне зурлаган, укырга һәм укыганны тыңларга яраткан. Сезнең каршыда утыручы гаиләләр – үрнәк гаиләләр. Аларның балалары мәктәптә дә “4” , “5” билгеләренә генә укыйлар. Хәзер без әти - әниләрнең игътибарлылыкларын тикшереп карыйбыз. Алар үзләренең балаларының укуы белән кызыксыналар микән? Сез безгә балагызның узган атнада көндәлеккә куелган билгеләрен язып бирегез. (Моның өчен балаларның көндәлекләре алдан җыеп алына. Андагы билгеләр санала. Ата-ана нәтиҗәсе белән чагыштырылып, аларның игътибарлылыгына, баланың укуы белән даими кызыксынып торуына бәя бирелә.)

Алып баручы.Тарихи үсеш дәвамында халыкның хәтер сандыгына бала тәрбияләү белән багланышлы карашлары, фикерләре һәм ысуллары тупланып килгән. Ләкин баланың үз- үзен тотышында чатаклыклар да килеп чыга. Менә шул чатаклыклардан чыгу юлын эзләгәндә, без тәрбия бирүнең бик күп ысулларыннан файдаланабыз. Сез бу каршылыкларны ничек җиңәр идегез икән? Мин сезгә төрле ситуацияләр язылган конвертлар өләшәм, ә сез бу хәлдән ничек чыгу мөмкинлеге турында сөйләгез.

( Конвертларда түбәндәге ситуацияләр язылган.

  1.Балагыз өйгә кайтып укытучыларны яманлый. Сез аның белән яманлашасызмы, әллә икенче төрле чара күрәсезме?

  2.Малаегыз сездән яшереп тәмәке тарта. Тәмәкенең зарары турында сез аңа ничек аңлатыр идегез?

3.Балагызга дуслары , көчләп, сыра эчергәннәр. Бу очракта сез нишләр идегез?

  4.Кызыгыз бизәнү әйберләре сорый. Бизәнер өчен әле ул бик яшь. Бизәнү әйберләре алып бирерсезме?

  5.Балагыз, көлә-көлә, ике хатынның кычкырышуы турында сөйли. Сез улыгызны туктатасызмы, әллә сөйләтеп бетерәсезме?

  6.Күршедә ялгыз әби яши. Балагыз аңа эшләрендә булышырга теләми. Сез аны ничек инандырыр идегез?

  7.Балаларыгыз кунак барында, өстәлдәге тәм-томнарны эләктереп, урамга чыгып йөгерделәр. Аларны бу гадәтләреннән ничек биздерергә?

  8.Яңа гына җыештырылган өйне малаегыз тузгытып ташлады. Кеше хезмәтенә хөрмәтне ничек тәрбияләргә?

  9.Балагыз кичләрен бик соң кайта башлады. Сезне аның кайда йөрүе борчыймы? Сез нишләр идегез?

  10.Балагыз өй эшләрендә булышмый. Ул көн-төн китап укый. Китап укуның файдалы, ләкин әле шул ук вакытта зыянлы да икәнен ничек аңлатырсыз?)

Алып баручы. Авыл җирендә яшәүче хатын- кызларның күбесе фермада эшли. Ул фермага эшкә киткәндә, балалар әле йоклап калалар. Балаларны уяту, ашату, киендерү әтиләр җилкәсенә төшәргә мөмкин. Ә хәзер без әтиләрнең осталыкларын бу өлкәдә дә сынап карыйк әле. Сез хәзер каршыгызда утыручы кызларның чәчләрен үреп, киендереп, мәктәпкә әзерләргә тиешсез. Кем җитезрәк һәм пөхтәрәк икән? ( Бу уен өчен озын чәчле кызлар алдан сайлап куела. Киемнәре урындыкларга әзерләп куелган, чәчләре таратылган. Чәчүргечләрне һәм таракларны кызлар кулларына тотып торалар. Әтиләр башта чәчләрен үрәләр, киендерәләр һәм жюри каршына китереп бастыралар. Кем тизрәк һәм оста эшли, шуңа карап билге куела.)

Алып баручы.Безнең гаиләләр хезмәттә, укуда алдынгылар. Шуның  белән бергә аларның үзләренә генә хас яраткан шөгыльләре дә бар. Бүген алар безгә үзләренең буш вакытларында нәрсә белән шөгыльләнүләре турында сөйләргә телиләр. (Гаиләләр бу ярышка үзләренең яратып эшли торган эшләнмәләрен (бәйләгән, чиккән, тегелгән әйберләр, агач эшләмәләр, коллекцияләр һ.б.) алып киләләр һәм шулар турында сөйлиләр.)

Алып баручы.Шуның белән кичәбез ахырына якынлашты. Кичәбездә катнашкан гаиләләргә бик зур рәхмәтлебез. Ә хәзер жюриның хөкемен тыңлыйк. (Жюри нәтиҗәләрне әйтә. Гаиләләргә “Иң уңган гаилә”,  “Иң зирәк гаилә”, “Иң сөйкемле гаилә”, “Иң сакчыл гаилә”, “Иң сәләтле гаилә” кебек исемнәр бирелә, бүләкләр тапшырыла.)

